
Korosẽ
Pawre kot Koros kamã Jejus kôt

hkwỳjê hwỳr kagà nẽmẽnh
Pawre na pre kagàjanhĩpêx. Jejus nhỹ hã hkrajê

jahkre o mẽ pa xwỳnhjê hõ na pre. Tã nhũm mẽ
kêp Jejus kra hkêt xwỳnh kwỳjaja Jejus ã unê nẽ
haxà nhũm arĩ hkrĩ ho hkrĩ. Hãmri nẽ krĩ pê Koros
kamã Jejus krajê mã kagà nhĩpêx nẽ mẽ hwỳr
kumẽ. Koros kamã Jejus kwỳjê kamã Ijaew kwỳ
nẽ kamã Ijaew kêt xwỳnh kwỳ nhũm Pawre mẽ
ho hpimrààtã mẽ hwỳr kumẽ. Kormã mẽ hwỳr
mõr nẽ mẽ omunh kêt tãã. Nẽ kagàja kamã mẽ
kot tanhmã Jejus o hêx to ho pa xwỳnhjê jarẽnh to.
Jejus kêp Tĩrtũm Kra hkêt ãmẽ kot ho hêx xwỳnhjê
jarẽ nẽ mẽ nê mẽ kãm kapẽr. Mẽ kot mẽ hkôt
amnhĩ nhĩpêx kêt kaxywmẽkãm kapẽrnẽhã kagà
nẽmẽ hwỳr kumẽ nẽmẽ kãm:

1Pa Koros kamã Kris kôt ixkwỳjaja. Xàmẽ amex
na ka mẽ apa? Ixpê Pawre na pa mẽ awỳr kagàja
nhĩpêx nẽ mẽ awỳr kumẽ. Kris kôt mẽ pahtõ
Ximotre mẽ wa kumẽ. Ixte Jejus Kris nhỹ hã mẽ
ahkre ho mẽ ixpa xwỳnhjê hõ na pa. Tĩrtũm kãm
hprãm xà hkôt. 2 Tã pa mẽ awỳr kagà nhĩpêx nẽ
kumẽ. Mẽ apê Kris kôtmẽ ixtõ nẽ ixtõx na ka mẽ.
Na ka xep htem Kris kapẽr kôt amnhĩ nhĩpêxmex
o ri apa. E kê Tĩrtũm mẽ apê hkra hã mẽ akutã
nojarêt rãhã nẽ. Ka mẽ amex nẽ ajamakêtkati nẽ
axàmnhĩx ri tanhmã amnhĩ nhĩpêx ho ri apa.

Koros nhõ xwỳnh kwỳjaja kot Jejus kôt amnhĩ
xunhwỳr ãmẽ harẽnh

WamTesarõn 1.2-5
3-4Na pa ra Ximotre mẽ wa mẽ ajarẽnhma. Mẽ

ate amnhĩ kaxyw Jejus Kris kôt ajamaxpẽr tỳx nẽ
hkôt amnhĩ nhĩpêx mex o apa hã mẽ ajarẽnhja
ma. Nẽ mẽ kot Tĩrtũm kôt amnhĩ xunhwỳr xwỳnh
piitã mẽ amã mẽ hkĩnh ã mẽ ho mex o apa hã mẽ
ajarẽnhja ma nẽ wa ixkĩnh nẽ. Jakamã na pa wa
Pahihti Jejus Nhĩpêêxà Tĩrtũm mã amnhĩ jarẽnh
kaxywnẽkãmmẽanhỹhãwa ixkĩnh ã amnhĩ jarẽ.
5 Na pre Epas ma mẽ awỳr mõ nẽ mẽ amã Jejus
kot tanhmãmẽ panê amnhĩ nhĩpêx to hã harẽnh o
mẽ akôt pa. Ãm hãmri kot mẽ amã harẽnhja. Tã ka
xep prem ama nẽ amnhĩ kaxyw hkôt ajamaxpẽr
nẽhkôt amnhĩ xunhwỳ. Hãmrinẽamnhĩwỳr Jejus
jamãr o ri apa. Koja nhỹrmã akupỹn mẽ pahwỳr
wrỳ nẽ amnhĩ pyrà nẽ ma akupỹm kaxkwa hwỳr
mẽ pahto api nẽ mẽ pahto mex kumrẽx o mẽ
pahkôt pa ho pa. Tã ka xep htem amnhĩ kaxyw
hkôt ajamaxpẽr tỳx nẽ ã kot amnhĩ nhĩpêx anhỹr
kutêp amnhĩ wỳr kamã ajamak rãhã nẽ. Nẽ mẽ
amã mẽ kot Tĩrtũm kôt amnhĩ xunhwỳr xwỳnhjê
hkĩnh tỳx nẽ.

6Na hte Tĩrtũm ãm hãmrimẽpahtomex pix rãhã
ho pa. Nẽ mẽmoj to mẽ pakutã nojarêt rãhã nẽ.
Tãwammẽ ate harẽnhmarta ã kamẽ hkôt amnhĩ
xunhwỳr kurê kumrẽx nẽ ri kapẽr kôt axpẽn kôt
amnhĩ nhĩpêx mex pix o ri apa. Jao hkôt pix mã
amnhĩ nhĩpêxmex nẽ. Tã na hte pika piitã hkôt ri
mẽ pa xwỳnh kwỳjajamẽ apyrà nẽ Jejus jarẽnhma
nẽ hkôt amnhĩ xunhwỳ. Nẽ mẽ apyrà nẽ axtem
hkôt pix mã amnhĩ nhĩpêx nẽ kapẽr kôt amnhĩ

nhĩpêxmex o ri pa.
7 Nẽ mẽ awỳr mõrta ã na pre Epasja mẽ amã

Tĩrtũm kapẽr jarẽnh o ri mẽ akôt pa ka prem ama
nẽ amnhĩ kaxyw hkôt ajamaxpẽr nẽ hkôt amnhĩ
xunhwỳ. Epasjawa ixpyrà nẽ kot Krismã tanhmã
amnhĩ nhĩpêx to ho pa xwỳnh. Nẽ wa inhmã
hapêê. Na pre katàt kôt mẽ amã Tĩrtũm kapẽr
jarẽnh pa. Kot mẽmoj to mẽ pakutã nojarêt rãhã
hã harẽnh o ri mẽ akôt pa. 8 Tã man akupỹn wa
ixwỳr mõn pôj nẽ wa inhmã tanhmã mẽ ajarẽnh
to. Tĩrtũm Karõ nhỹ hã mẽ amã Kris kôt atõ nẽ
atõx piitãmẽ hkĩnh o ri apa hãmẽ ajarẽ. Pawamẽ
ajarẽnhma nẽwa ixkĩnh tỳx kumrẽx.

Pawremẽ Ximotre wa kot Koros kãm hkwỳjê ho
Tĩrtũmwỳr ãwa harẽnh

Epes 1.15-23, 3.14-21; Piripos 1.9;Wam Tesarõn
5.23-24; Sikũn Tesarõn 1.11, 2.16

9 Nẽ na pre Epas akupỹn wa ixwỳr pôj nẽ wa
inhmã tanhmã mẽ ajarẽnh to. Mẽ ate amnhĩ
kaxyw Jejus kôt ajamaxpẽr o apa nẽ mẽ amã Kris
kôt akwỳjê piitã mẽ hkĩnh o ri apaja nhũm wa
inhmã mẽ ajarẽ. Pa wa mẽ ajarẽnhma nẽ mẽ ato
Tĩrtũm wỳr rãhã o jar mẽ hagjênh xà kamã ixkrĩ.
Nẽ arĩ mẽ ato hwỳr rãhã ho ixkrĩ. Nẽmẽ ato hwỳr
o:
—Pa Tĩrtũm. Ot pa Ximotre mẽ wa Korosẽ

nhõ xwỳnhjê ho awỳr kaxyw amã mẽ harẽ. Kwa
tanhmã mẽ hamaxpẽr to kê mẽ amã hprãm xà
hkôt pix mã amã tanhmã amnhĩ nhĩpêx to ho pa.
NẽAkarõnhỹhãhprĩ hãakapẽrmanẽãmhkôtpix
mã tanhmã amnhĩ nhĩpêx to ho pa. Anẽ.

10Na pa hte wa ã mẽ ato Tĩrtũmwỳr anhỹr rãhã
ho ixkrĩ. Kot kajmẽ ã amnhĩ nhĩpêx anhỹr o ri apa
nẽ Jejus kot amnhĩ nhĩpêxo amnhĩ nhĩpêxmexo ri
apa. Nẽ aprĩ hã Tĩrtũm kot amnhĩ nhĩpêx ã omunh
mex omõ. Jao mẽmoj to axpẽn kutã anojarêt pix o
ri apa hprãm. Hãmrinhũm Tĩrtũm ja hãmẽ apumu
nẽ hkĩnh nẽ. 11 Tĩrtũmja mẽ pakurom mẽmoj piitã
kaxyw àhpumunh o àhpumunh. Nẽ mẽmoj piitã
kaxyw hihtỳx o hihtỳx. Jakamã na pa hte wa mẽ
ato hwỳr o:
—PaTĩrtũm. Kwa tanhmãKorosnhõxwỳnhjêho

kê mẽ axihtỳx nhỹ hãmẽmoj punuj kutã amnhĩ to
htỳx nẽ. Mẽ kot Jejus ã tanhmã mẽ ho nhũm mẽ
kot amnhĩ xà kamã hamak tã kê mẽ tee ri amnhĩ
kukamã hamaxpẽr o hkaprĩ nẽ ri pa hkêt nẽ. Ãm
anhỹ hãmẽ hkurê xwỳnhjê kutã amnhĩ to htỳx nẽ
hkĩnh kãm ri pa ho pa. Anẽ.
Na pa hte wa ãmẽ ato hwỳr anẽ.
12Na pre ra Tĩrtũm amnhĩ ri mẽ pakutêpmẽmoj

mex kwỳ jaxwỳ. Mẽ pahpê hkrajê mã haxwỳ.
Tã ka mẽ ỹ hã tãm amnhĩ nhĩpêx o apa jao mẽ
ate mẽmoj mex jamỳnh mã tãm. Õ krĩ nhĩrã
rax kumrẽx kamãã. Jakamã kwa mẽ kot Jejus ã
tanhmãmẽpahtohtãkêrpumẽarĩTĩrtũmmãmex
omex ã harẽnh rãhã ho ri papa.

13 Nẽ Satanasti kêp kamàt kô kamã mẽ kot
amnhĩ tomnuj homẽ pa xwỳnhjê pãm. Tãm na hte
mẽ ho amnhĩptàr o pa nẽ hkôt na pu prem amnhĩ
nhĩpêx o papa rãhã nhũm Tĩrtũm tee ri ja hã mẽ
pahpumu. Hãmri nẽ kãm kêp mẽ papytàr prãm
xàjmẽ pahwỳr Kra japê htỳx kumrẽx xwỳnhjamẽ.
Nhũm mẽ pahwỳr wrỳ nẽ mẽ panê htyk o mẽ

pahte amnhĩ tomnuj pãnhã kãm amnhĩre. Tã pu
prem hkôt amnhĩ xunhwỳ nhũm Tĩrtũm hã mẽ
pahpumu nẽ mẽ panê mẽ pahte amnhĩ tomnuj o
hapêx pa. Te kot amnhĩ katut kôt rẽnh par pyràk.
Jao Satanasti pê mẽ pahpytà nhũm hpãnhã Jejusja
tãm kêpmẽ pahto amnhĩptàr o pa xwỳnh.

14 Ra htyk o mẽ pahte amnhĩ tomnuj piitã
hpãnhã amnhĩrer jakamã na pu htem hkôt amnhĩ
xunhwỳnhũmmẽpahteamnhĩ tomnujohapêxpu
mẽ axte Satanasti hkôt ri amnhĩ nhĩpêx kêtnẽ. Ãm
Jejus kôt pix mã amnhĩ nhĩpêx o ri papa.

Kris mẽ Tĩrtũm wa kot amnhĩ nhĩpêx te wa kot
axpẽn pyràk ã harẽnh

Juãw 1.1-5; Korosẽ 2.9; Eprêw 1.1-14
15 Nẽ Krisja te kot Tĩrtũm pyràk. Mẽ pahte

pano ho Tĩrtũm pumunh kêt tã Kra Kris kot amnhĩ
nhĩpêxãharẽnhmarkôtmããnẽnTĩrtũmkot amnhĩ
nhĩpêx ã omunh mex nẽ. Amnepê mã kormã
mẽmoj kêt ri nhũm Jejus pa ho pa rãhã nẽ. Jakamã
kot amnhĩ to rax o Tĩrtũm kot mẽmoj to katorja
piitã hakrenh par kumrẽx. 16 Na pre hipêêxà
Tĩrtũm nhỹ hã mẽmoj piitã ho kator pa. Kaxkwa
kamã nẽ pika hkôt mẽmoj piitã ho kator pa. Nẽ
kaxkwa kamã mẽ pahte pano ho mẽmoj pumunh
par xwỳnhjaja nhũm pre ho kato. Nẽ kamã mẽ
pahtepanohomẽmojpumunhkêtxwỳnhjajanhũm
pre mããnẽn ho kato. Nẽ kapẽr o wrỳk xwỳnhjaja
nẽmẽ hkrãhtũmjaja nhũm premẽ ho kato. Nẽ pika
kamã mẽ ho amnhĩptàr xwỳnhjaja nhũm pre mẽ
piitã mẽ ho kator pa. Kãm hprãm xà hkôt Tĩrtũm
nhỹ hãmẽmoj piitã ho kator pa.

17 Tã na hte arĩ kaxkwa kamã nẽ pika hkôt
mẽmoj piitã hamãr rãhã ho pa. Kêp apu kot hamãr
kêt ronhỹxmẽmoj piitã akupỹm hapêx pa.

18Nẽ tãm na hte mẽ pahpê hkrajê ho amnhĩptàr
o pa. Te kêp mẽ pahkrã nhũm te mẽ pahpê ĩ
pyràk jakamã na pu htem kapẽr kôt pixmã amnhĩ
nhĩpêx o papa. Kumrẽx na pre akupỹm htĩr o htĩr
jakamã kot amnhĩ to rax o mẽmoj piitã hakrenh
par.

19 Nẽ na pre Tĩrtũm ã hamaxpẽr anẽ nẽ
hamaxpẽr o: “Nà Ixkramẽwa ixte amnhĩ nhĩpêxja
te kot axpẽn pyràk. Nẽ wa ixihtỳx mããnẽn te
kot axpẽn pyràk. Nẽ wa inhmex xà mẽ wa
ixàhpumunhja te kot axpẽn pyràk. Ãwa ixte amnhĩ
nhĩpêx kot anhỹr. Wa ixte amnhĩ nhĩpêxja na mex
kumrẽx.” Anẽ.

20 Tã Jejus kot pĩ kahpa hã mẽ panê tyk nẽ
hkamrô pikapĩr kukwak ri na hte Tĩrtũm mẽ
kot hkôt amnhĩ xunhwỳr xwỳnh piitã mẽ ho
hkra nhũm mẽ hamakêtkati nẽ àmnhĩx pa ho pa.
Kaxkwa kamã nẽ pika piitã hkôt mẽ kot Jejus
kôt amnhĩ xunhwỳr xwỳnhjaja na htem ã amnhĩ
nhĩpêx mex anhỹr o pa. Ã Jejus kot mẽ panê htyk
anhỹr jakamã kot amnhĩ to rax o kot mẽmoj piitã
hakrenh par.

Jejus kêp tãmmẽ paxunhwỳr xwỳnh ã harẽnh
21NẽmẽpapajajanapuprempamãTĩrtũmprãm

kêto ri papa. Tehkàxã ri papapyrànẽkutã amnhĩ
xunhwỳ nẽ pajamaxpẽr punuj nẽ tanhmã amnhĩ
tomnuj to pix o ri papa. 22 Tã Jejus kôt amnhĩ
xunhwỳ nhũm amnhĩ tã mẽ pahpumu. Hãmri nẽ
ra mẽ panê htyk jakamã amnhĩ tã mẽ pahpumu

nẽ Tĩrtũm noo mã tãm mẽ paxunhwỳ. Te aa mẽ
pahte tanhmã amnhĩ tomnuj to hkêt pyràk o mẽ
panhĩpêx nẽ tãmmẽ paxunhwỳ. Pu mẽ arĩ pahpê
Tĩrtũm kutã amnhĩ xunhwỳr xwỳnh kêt nẽ hpãnhã
pahpê hkràmnhwỳỳ. 23 Na pre Tĩrtũm mẽ pahte
amnhĩ kaxyw Kra Kris kôt pajamaxpẽr nẽ hkôt
amnhĩ xunhwỳr ãmẽ pahpumunh kôt ãmẽ pahto
mex anẽ. Tã kêr pu mẽ arĩ hkôt amnhĩ nhĩpêx o ri
papa nẽ aa hkaga hkêt nẽ. Mẽ kot Kris ã tanhmã
mẽ pahto htã pu mẽ arĩ hkôt amnhĩ nhĩpêx mex
rãhã ho ri papa.
Kormã mẽ kot jar ijaxàr kêt ri na pa pre hte

mẽ kãm ã harẽnh anhỹr o ri mẽ hkôt ixpa. Tã
ka prem Jejus jarẽnhma nẽ hkôt amnhĩ xunhwỳr
kurê kumrẽx. Nhũm krĩ piitã hkôt ri mẽ pa xwỳnh
kwỳjaja mẽ apyrà nẽ harẽnh ma nẽ hkôt amnhĩ
xunhwỳ nẽ hkôt amnhĩ nhĩpêx o pa.

Pawre kêp Ijaew kêt xwỳnhjê mã Jejus jarẽnh
xwỳnh ã harẽnh

Epes 3.1-13
24 Nẽ ixte mẽ amã Kris kot tanhmã mẽ panê

amnhĩ nhĩpêx to hã harẽnh o ixpaja ã na prem
tanhmã ixto htỳx nẽ pa amnhĩ xà htỳx kãm ijamak
o ri ixpa. Tã arĩ Tĩrtũmkãmhprãmxàhkôt ã amnhĩ
nhĩpêx anhỹr jakamã na pa ixkĩnh nẽ jar ixkrĩ.
Ixte Kris kwỳjê kaxyw amnhĩ xà kamã ijamak tỳx
o ixkrĩ. Te mẽ apê Kris nhĩ pyràk xwỳnhjê mãã.
Tã pa te ixpê Kris kot amnhĩ nhĩpêx pyràk o mẽ
akaxyw amnhĩ xà htỳx kãm ijamak o ixkrĩ.

25 Na pre Tĩrtũm mẽ apê Ijaew kêt xwỳnhjê
kaxyw ixãm. Ixte mẽ amã kapẽr piitã harẽnh par
nhũm mẽ ate mar nẽ hkôt amnhĩ nhĩpêx mex o ri

apa kaxyw. 26Na pre kormã mẽhõ mẽ awỳr mõr
nẽmẽ amãharẽnh kêtnẽ. Tã ra Tĩrtũm kãmmẽate
mar prãm nẽ. Kãm mẽ apê Ijaew kêt xwỳnhjê mẽ
mẽ pahpê Ijaew xwỳnhjê japê o axpẽn pyràk. Nom
napre amnepêm rimẽpaxwỳnhjêmãkormã jahã
amnhĩ to amnhĩrĩt kêt nẽ. Tã ra jarãhã mẽ pahpê
Kris kwỳjê mã ja ho amnhĩrĩt. Mããnẽn kãm mẽ
apê Ijaew kêt xwỳnhjê japê hã amnhĩ to amnhĩrĩt.
27Mẽ apê Ijaew kêt tã na ka prem Kris kôt amnhĩ
xunhwỳ nhũm Tĩrtũm Karõ mẽ akarõ mã agjê nẽ
mẽ akamã pa ho pa. Ka mẽ ra hkôt amnhĩ nhĩpêx
jakamã kot kaj mẽ ixpyrà nẽ nhỹrmã kuri atĩr tũm
nẽamexrãhãhoapahoapa. Janamexkumrẽx. Tã
ja na Tĩrtũm kãmmẽ ate mar prãm nẽ mẽ akaxyw
ixãm. 28 Jakamã na pa pre Ximotre mẽ wa mẽ
apiitã mẽ amã Kris kot mẽ panê tanhmã amnhĩ
nhĩpêx to hã harẽnh kãm ixihtỳx o ri mẽ akôt ixpa.
Nẽ kapẽr o mẽ ajahkre ho ri mẽ akôtwa ixpa. Nẽ
jarmẽhagjênhxàkamãkrĩ piitã hwỳrkagànhĩpêx
nẽ mẽ hwỳr kurẽ. Mẽ kot kamã harẽnh nẽ mar
nẽ amnhĩ tomnuj kaga nẽ hpãnhã Kris kôt amnhĩ
xunhwỳr nẽ ãm kôt pix mã amnhĩ nhĩpêx o pa
kaxyw. Kêr pa nhỹrmã kãmmẽate inhmar nẽ hkôt
amnhĩ xunhwỳr xwỳnhjê jahkre nẽ kãm:

—E Pahihti. Ota akwỳjaja. Na htem akôt amnhĩ
nhĩpêxmex rãhã ho ri pa. Anẽ.

29 ã ixte kãm mẽ piitã mẽ harẽnh anhỹrja na
inhmã hprãm. Ja kaxyw na pre Jejus ixto ixihtỳx.
Jakamã na pa hte Tĩrtũm nhỹ hã tanhmã kapẽr o
mẽ ahkre hto ho rimẽ hkôt ixpa. Jaomẽho Tĩrtũm
wỳr o ri ixpa nẽ mẽ kãm kagà nhĩpêx nẽ mẽ hwỳr
kurẽ nẽ kamã kapẽr omẽ ahkre o ri ixpa.

2
Pawre kot Jejus kapẽr o Koros nhõ xwỳnhjê o

hihtỳx ã harẽnh
Epes 3.14-19; Piripos 1.9

1 E kot paj mẽ amã tanhmã amnhĩ jarẽnh to ka
mẽ inhma. Na pa hte mẽ ato Tĩrtũm wỳr rãhã ho
ixkrĩ. Mẽ kajaja nẽ krĩ pê Ratisej kamã Jejus kôt
mẽ pahkwỳjaja. Kormã ixte mẽ apumunh kêt tã
pa htemẽ ato Tĩrtũmwỳr kãm ixihtỳx ãhã ho ixkrĩ.
2Mẽmo kaxyw na pa hte ã mẽ ato hwỳr anẽ? Nẽ
mẽmo kaxywnapahtemẽamãkagànhĩpêxnẽmẽ
awỳr kurẽ? Nà ãmmẽ ate kamã harẽnh nẽmar nẽ
Jejus kapẽr kôt axpẽn to axihtỳx o ri apa kaxyw.
Nẽ mẽ amã axpẽn kĩnh o ri apa kaxyw. Pê te mẽ
ate ixkre tipxi kamã axpẽn kôt amnhĩ nhĩpêx o ri
apa pyràk. Jao aprĩ hã Tĩrtũm kot amnhĩ nhĩpêx
pumunh mex nẽ amnhĩ kaxyw hkôt ajamaxpẽr
tỳx nẽ. Kot kaj mẽ ã amnhĩ nhĩpêx anẽ nẽ Kris
kot amnhĩ nhĩpêxta pumunh pa. Na pre Tĩrtũm
tokyxmẽkãmKris oamnhĩrĩtkêt tã ramẽpamãho
amnhĩrĩt. 3Tĩrtũm kot amnhĩ nhĩpêx nẽ kapẽrja na
puhtemKrisnhỹhãpahprĩhãomunhnẽmarmex
nẽ. 4 Jakamã koja mẽmojaja mẽ awỳr mra hãmri
nẽ hêx romTĩrtũm kapẽr kwỳm ri tanhmãmẽ amã
mẽmoj jarẽnh to. Te mẽ àhpumunh tỳx pyràk o mẽ
amã harẽ no ãmmẽ àhpumunh kêt. Ka mẽ ama nẽ
ãmmẽ ama nẽ Kris kaga hkêt nẽ.

5Nẽ kormã arĩ Jejus ã ijaxàr nẽ ixkrĩ nẽ kormã
mẽ akôt ixpa hkêt tã ot pa hte mẽ amã ijamaxpẽr
rãhã ho ixkrĩ. Nẽ ra tanhmã mẽ ajarẽnh mar to.
Na ka xep htemKris kôt amnhĩ nhĩpêx tỳx o ri apa.
Te ahkrô pê kukrytmut kuxêêti kot pĩ kupu htỳxta

pyràk. Nẽ ka xep htem arĩ amnhĩ kaxyw Kris mã
ajamaxpẽr tỳxori apa. Pamẽajarẽnhmanẽ ixkĩnh
tỳx nẽ.

6Na ka prem Pahihti Jejus Kris kôt amnhĩ xun-
hwỳr pa. Tã kêr kamẽ arĩ hkôt amnhĩ nhĩpêxmex
rãhã ho apa. KêpmẽpanhõPahihti kênã. 7 Jakamã
mẽ ãm kôt pixmã amnhĩ xunhwỳr tỳxnẽ aa hkaga
hkêt nẽ. Temẽmo pĩ hpàr jarêja pika kaxwỳnh kãm
pimành nẽ kot pika jamỳnh tỳxta pyràk. Nhũm kôk
xàpêr tỳx tã tee kot mẽnh kaxyw pyràk. Tã kêr ka
mẽ pĩ hpàrta pyrà nẽ hkôt amnhĩ xunhwỳr tỳx nẽ
hkôt amnhĩ nhĩpêx mex o ri apa. Ra Epas kot mẽ
ajahkre ho pa xà hkôt. Nẽ amnhĩ krãm Kris kapẽr
jaxàr tỳx nẽ aa ho ajamakêtkati hkêt nẽ. Pê akĩnh
kãmTĩrtũmmãmexomex ãharẽnh rãhã ho ri apa.

8Nẽkwakêr kamẽkot hêx rommẽamã tanhmã
kapẽr to ho mẽ pa xwỳnhjaja ka mẽ amnhĩ nê mẽ
omunhmex nẽ. Nẽmẽ kapẽrmar hkêt nẽ. Mẽ ate
Kris kaga hprãm xàj na htem tanhmãmẽ amã hêx
to ho ri mẽ akôt pa. Te amnepêm mẽ kot Tĩrtũm
kapẽr kwỳm ri tanhmã mẽ ahkre hto xwỳnhjê
pyràk. Hinhu hikôôti kapẽr kôt na htem tanhmã
mẽ amã hêx to nomKris nhỹ hãmẽ amã kapẽr kêt
nẽ. Jakamã kwamẽ amnhĩ nêmẽ omunhmex nẽ.

9 Nẽ Kris mẽ Tĩrtũm wa kot amnhĩ nhĩpêx kot
axpẽn pyràk. Nẽ wa hamaxpẽr kot axpẽn pyràk.
10 Tã kêr pu mẽ pajaxwỳja wa hamaxpẽr o paja-
maxpẽr nẽ wa kot amnhĩ nhĩpêx o amnhĩ nhĩpêx.
Jakamã kwamẽ kot Tĩrtũm kapẽr kwỳm ri tanhmã
mẽ kapẽr to xwỳnhjê kot amnhĩ nhĩpêx o amnhĩ
nhĩpêx kêt nẽ. Nẽ mẽ kapẽr ma nẽ ãm mẽ ama.
Kris nahihtỳxohihtỳxokotmẽkarõmnutinhõpahi
piitã mẽ hakrenh par. Nẽ hihtỳx o hihtỳx o kot

Tĩrtũmkapẽromẽwrỳkxwỳnhjêpiitãmẽhakrenh
par. Nẽ àhpumunh o àhpumunh o kot mẽmoj piitã
hakrenh par jakamã kêr ka mẽ kapẽr kôt pix ma
nẽ hkôt pix mã ri amnhĩ nhĩpêx o ri apa.

Mẽ pahte amnhĩ nhĩpêx nyw jarẽnh
Rõmãn 6.3; Karatas 5.24

11 Nẽ na hte ixkwỳ Ijaewjaja mẽ hkra nhỹrmã
hprêk nẽ Tĩrtũm kôt amnhĩ nhĩpêx ã mẽ harẽnh
kaxywmẽ kêpmẽmy kwrỳt kà jakà. Tã mẽ kajaja.
Mẽapê IjaewkêtxwỳnhjajanapreKrismẽanhĩpêx
o te mẽ kot amnhĩ jakàrta pyràk. Jao te kot mẽ
anê mẽ ate amnhĩ nhĩpêx tũm jakàr par pyràk o
mẽ anhĩpêx ka mẽ ra amnhĩ nhĩpêx nyw o amnhĩ
nhĩpêx o apa. Nhũm htem mẽ ate amnhĩ nhĩpêx
nyw ãmẽ apumu nẽmẽ ate Jejus kapẽr kôt amnhĩ
nhĩpêx ã mẽ apumunh kurê kumrẽx. 12 Tã na pu
htem jarãhã mẽ pahte Tĩrtũm kôt amnhĩ nhĩpêx o
papa hã amnhĩ jarẽnh kaxyw amnhĩ jakàr kêt nẽ.
Na pu htem hpãnhã amnhĩ kaxyw Tĩrtũm xihtỳx
o hihtỳx xwỳnhja kôt pajamaxpẽr. Kot mẽ panê
pahte amnhĩ tomnuj rênh par kôt pajamaxpẽr
hãmri nhũmmẽ gôx kãmmẽ pahkrã kumrã. Temẽ
pahte gôx kãmmẽpahte amnhĩ nhĩpêx tũm rer par
pyràk o amnhĩ nhĩpêx. Te Jejus htyk nhũmmẽ kot
haxàr nhũm nõr nhũm mẽ pahte amnhĩ tomnujja
ĩhkô hã nõr nẽ hapêx par pyràk. Tã pu htem ra
gôj rũm pahkrã hapôj. Te Tĩrtũm kot akupỹm Kris
o htĩr pyràk. Jao ra mẽ pahte Kris kôt amnhĩ
nhĩpêx nywo amnhĩ nhĩpêx o papa hkrax ã amnhĩ
to amnhĩrĩt. 13 Amnepêm kormã mẽ pahte Jejus
kôt amnhĩ xunhwỳr kêt ri na pu prem ri amnhĩ
tomnuj to nẽ tanhmã pajamaxpẽr punuj to ho ri

papa. Tĩrtũm noo mã te ra mẽ pahtyk pyràk. Tã
Tĩrtũm te akupỹmKris kôtmẽpahto pahtĩr pyràk o
mẽ panhĩpêx nẽmẽ panêmẽ pahte amnhĩ tomnuj
piitã ho hapêx nẽ axte kãm hamaxpẽr kêt kumrẽx.
14 Te mẽ pahte tanhmã amnhĩ tomnuj to ho papa
nhũm Tĩrtũm kot ja hã mẽ pahpumunh nẽ mẽ
pahte amnhĩ tomnuj piitã hã kagà hpar pyràk. Nẽ
kot kagàja pyr nẽ Kris nhĩhkô hã pĩ kahpa hã nhôr
pyràk. Jao te kot mẽ pahte amnhĩ tomnuj ã kagàta
hkaxônh nẽ rẽnh par pyràk o hipêx. 15Hãmri nhũm
Krisja pĩ kahpa hã htykja o mẽkarõmnutimẽ mẽ õ
pahi Satanasti wa mẽ ho hirerek pa. Jao hihtỳx o
kot mẽ hakrenh par ã amnhĩ to amnhĩrĩt. Te mẽ
kot kutã amnhĩ xunhwỳr xwỳnh piitã mẽ noo mã
mẽhokrihkrit parnẽmaakupỹmõkrĩ hwỳrhkĩnh
nẽ grer omõrta pyràk.

16Nẽkojamẽmojajamẽawỳrmranẽ tee rimẽate
mẽmoj kur o akrĩ hãmẽ apumu nẽmẽ amã:
—Kwanahte Tĩrtũm kôtmẽkot amnhĩ xunhwỳr

xwỳnhjaja ja kur kêt nẽ. Nẽ ja ho hkõm kêt nẽ. Nẽ
mẽpanhõ arĩgromnupê sap ã rimẽmoj tã àpênh kêt
nẽ. Nẽ mytwrỳ nyw ã mẽmoj tã àpênh kêt nẽ. Na
htem ã Tĩrtũm ã hkĩnh o pa anẽ. Tã ã mẽ ate mẽ
ixkôt amnhĩ nhĩpêx anhỹr kêt jakamãmãnmẽ apê
Tĩrtũm kra hkêt nà. Anẽ.
Tã nom kêr ka mẽ kapẽr ma nẽ ãm ama.

17Amnepêm kormãmẽ pahte Kris kôt amnhĩ xun-
hwỳr kêt ri na pu prem ã amnhĩ nhĩpêx anhỹr o
papa. Tã Jejus kôt amnhĩ xunhwỳ hãmri nẽ axte
ã amnhĩ nhĩpêx anhỹr kêt nẽ. Pãnhã kapẽr pix ma
nẽ hkôt pix mã amnhĩ nhĩpêx o ri papa.

Mẽ pahte mẽ kot Tĩrtũm kapẽr o mẽ hêx xwỳnhjê

mar kêt ãmẽ pamã karõ
18 Nẽ koja mẽmojaja mẽ awỳr mra nẽ hêx rom

tanhmãmẽ amã amnhĩ jarẽnh to nẽmẽ amã:
—Na pre Tĩrtũm ãm mẽ papxipix mẽ inhmã

amnhĩ to amnhĩrĩt. Jakamã kwa mẽ ixkapẽr ma.
Kot kaj mẽ inhmar kêt nẽ hãmri nẽ mẽ amex kêt
nẽ apa.
Anhỹr o mẽ amã kapẽr japêr ka mẽ ama nẽ ãm

mẽma. Rỳ nhũmmẽ amã:
—Tĩrtũm mẽ parom kot amnhĩ to rax o kot

mẽ pahpiitã mẽ pajakrenh par jakamã kwa mẽ
tanhmã amnhĩ to hwỳr to hkêt nẽ. Kot ka mẽ anẽ
nhũm mẽ ama nẽ mẽ akamã gryk nẽ. No kêt mẽ
amnhĩ to kapẽr o wrỳk xwỳnhjê mãnwỳ. Koja mẽ
ama nẽ mẽ akamã gryk kêt nẽ tanhmã mẽ amã
mẽmoj nhĩpêx to. Anẽ.
Koja mẽ ã mẽ amã kapẽr anẽ ka mẽ ama nẽ ãm

mẽ ama. Te ho mẽ àhpumunh tỳx kãmmẽ kot ã mẽ
amã kapẽr anhỹr pyràk no ãmmẽ kapẽrjamex kêt.
Na htem amnhĩ krã hkôt te amnhĩ to rax pyràk o ã
mẽ amã kapẽr jao mẽ hamaxpẽr tũm o hamaxpẽr
o ri pa. No mẽ apyrà nẽ mẽ hamaxpẽr nyw o
hamaxpẽr kêtnẽ. 19ãmmẽkot Tĩrtũm kapẽr kwỳm
ri mẽ ahkre jakamã mẽ kêp Jejus kwỳ hkêt. No
mẽ papajajamẽ pahpê Jejus kwỳ na pumẽ. Nhũm
Jejus kêpmẽpanhõPahihti jakamãnahte tanhmã
mẽ pahto paxihtỳx to pu htem kukwak ri tanhmã
axpẽn to ajuta hto ho ri papa. Nẽ hkôt axpẽn to
paxihtỳx o ri papa. Mẽ pahpiitã mẽ pahte hkôt
amnhĩ nhĩpêx mex o ri papa kaxyw. Tĩrtũm kãm
hprãm xà hkôt.

Mẽpahte amnhĩ krã hkôt tãm amnhĩ nhĩpêx kêt ã
mẽ pajarẽnh

Karatas 3.1-5, 5.1-9; Epes 2.8; Piripos 3.9
20-21 Nẽ wam mẽ pahte amnhĩ nhĩpêx tũm nẽ

mẽ pajamaxpẽr tũmta te kot Kris kôt htyk nẽ mẽ
pahpê hapêx par pyràk jakamã na pu htem arĩ
hkôt amnhĩ nhĩpêx kêt nẽ. Nẽ mẽkarõmnuti hkôt
amnhĩ nhĩpêx kêt nẽ. Tã no nhũm xep ra mẽhõja
mẽawỳrmõnẽhêx rommẽmojnê tanhmãmẽamã
kapẽr to nẽmẽ amã:
—Kwa mẽ ja jamỳnh kêt nẽ. Nẽ ja hkur kêt nẽ.

Nẽ ja kupênh kêt nẽ.
Anhỹr o mẽmoj nê mẽ akurê ho pa. Xep mẽ ã

mẽmoj nê mẽ akurê anẽ ka xep mẽ ama nẽ mẽ
hkôt amnhĩ nhĩpêx. Kwa nà mon ka mẽ ri axtem
nẽ mẽ hkôt amnhĩ nhĩpêx? 22 Tĩrtũm kot mẽmojja
nê tanhmã mẽ pahkurê htore hã. Ãm mẽ kot
amnhĩ krã hkôtmẽmoj nêmẽ akurê kamẽ ama nẽ
mẽ hkôt amnhĩ nhĩpêx. Mẽmoj kur nê mẽ akurê
xwỳnhta na htem kuku nhũm hapêx kurê kumrẽx.
Mo koja we Tĩrtũm omu nhũm kêp omnuj? Nà ja
kot anhỹr kêt kênã. Mẽ ãm amnhĩ krã hkôtmẽ kot
ja nê mẽ akurê. 23 Tã ã mẽmoj nê mẽ akurê anhỹr
xwỳnhjaja na ka htem nhỹri mẽ omu nẽ mẽ kapẽr
ma nẽ atỳx ajamaxpẽr o:
—Nà teTĩrtũmkôtamnhĩnhĩpêxmexopapyràk.

Te mẽ àhpumunh tỳx pyràk o ã mẽ inhmã mẽmoj
jarẽnh anẽ. Anẽ.
No ãm mẽ kot mẽmoj jarẽnhja kot anhỹr kêt. Ã

mẽ kot amnhĩ nhĩpêx anhỹr xwỳnhjaja kêp Tĩrtũm
kra hkêt. Na htem ãm amnhĩ krã hkôt mẽmoj nê
mẽ akurê ho pa. Nẽ hã amnhĩ to jarkrar o ri pa.

Mẽ ate ja hã mẽ mar nẽ mẽ kot amnhĩ to rũnh ã
mẽ hkamnhĩx kaxyw. Na htem kot amnhĩ tomnuj
pymaj tanhmã amnhĩ nhĩ hto ho pa. No ãm ri ã
amnhĩ nhĩpêx anhỹr kaprỳ. Nẽ ãm htỳx Tĩrtũm
kapẽr omẽwrỳk xwỳnhjê hwỳr kaprỳ ho pa.

3
Mẽ pajamaxpẽr nyw nẽ mẽ pahte amnhĩ nhĩpêx

nyw jarẽnh
Rõmãn 6.4-11

1Nẽ na pre Tĩrtũm akupỹm Kris o htĩr nhũmmẽ
pahte hkôt amnhĩ xunhwỳr jakamã te Tĩrtũm kot
Kris nhĩpêx pyrà nẽ akupỹm mẽ pahto mẽ pahtĩr
pyràk omẽ panhĩpêx. Jakamã kwa kêr pumẽ axte
pahte amnhĩ nhĩpêx tũm kôt amnhĩ nhĩpêx kêt nẽ.
TeKrispyrànẽrakaxkwahwỳrpaxàpirnẽkamãri
papa pyràk o amnhĩ nhĩpêx. Jao pajamaxpẽr nyw
pix o pajamaxpẽr nẽ pahte amnhĩ nhĩpêx nyw pix
oamnhĩnhĩpêxoripapa. TeKriskotamnhĩnhĩpêx
pyràk. Na pre akupỹm kaxkwa hwỳr api nẽ Tĩrtũm
nhĩhkô hãmẽ ho amnhĩptàr xà kamã hkrĩ ho hkrĩ.

2-3 Nẽ ra mẽ pahte Kris kôt amnhĩ xunhwỳr
jakamã te jar pika hkôt pajapêx par nẽ Tĩrtũmwa
kuri kaxkwa kamã pamex nẽ papa ho papa pyràk.
Jakamã kwa kêr pu mẽ pahte amnhĩ nhĩpêx nyw
mã mãn pajamaxpẽr rãhã ho papa. Nẽ axte mẽ
pahte amnhĩ nhĩpêx tũmmã pajamaxpẽr kêt nẽ.

4 Kris kêp akupỹm mẽ pahto mẽ pahtĩr xwỳnh.
Koja nhỹrmã akupỹnmẽ pahwỳrwrỳ hãmri nhũm
Tĩrtũm te homex raxta pyràkomẽpanhĩpêxnẽmẽ
pahtomex rax kumrẽx.

Mẽpahte akupỹm amnhĩ nhĩpêx tũm o paxujanãr
kêt ãmẽ pamã karõ

Epes 4.17–5.2
5 Jakamã kwa kêr ka mẽ axte ate amnhĩ nhĩpêx

tũm kôt amnhĩ nhĩpêx kêtnẽ. Te ramẽ apê htyk nẽ
hapêx par pyrà nẽ axte kãm ajamaxpẽr kêt nẽ.
Jakamã axte ri axpẽn mjên rỳ axpẽn prõ ho
amnhĩkati hkêt nẽ.

Nẽnhãm rimẽmyjêhõ rỳmẽnijêhõhoamnhĩkati
hkêt nẽ.

Nẽmẽ amã tanhmã amnhĩ tomnuj to hprãm kêt
nẽ.

Nẽmẽamãakukrêx raxprãmkêtnẽ. Kotkamẽã
amnhĩ nhĩpêx anẽ nẽ gaa nẽ akukrêx rax gryk
ã axte Tĩrtũmmã ajamaxpẽr kêt nẽ.

6 ã mẽ kot amnhĩ nhĩpêx anhỹr xwỳnhjaja Tĩrtũm
kãmmẽ hprãm kêt. Koja nhỹrmã tanhmã ja hãmẽ
homnuj tỳx to. 7Amnepêm kormã mẽ ate Kris kôt
amnhĩ xunhwỳr kêt ri na ka prem ã amnhĩ nhĩpêx
anhỹrori apa. 8-9Tãkêrkamẽaxteãamnhĩnhĩpêx
anhỹr kêt nẽ.
Nẽ mẽ ri axpẽn kãm agryk o ano hkà karôt o
axpẽn pumunh kêt nẽ.

Nẽmẽ axpẽn kamã axàhkurê hkêtnẽ. Ri tanhmã
axpẽn tomnuj to ho apa hkêt nẽ.

Rỳ axpẽn jakwa kamãmẽmojma nẽ ri axpẽn xô
ri tanhmã ri axpẽn mã ho axêx to ho ri apa
hkêt nẽ.

Nẽmẽakapẽrmãagêto rimẽkãmakapẽrkêtnẽ.
Nẽmẽ ri mẽmoj to axpẽnmã axêx hkêt nẽ.

Ã mẽ ate amnhĩ nhĩpêx anhỹr tũmta ra mẽ apê
hapêx par kênã.

Mẽ pahte amnhĩ nhĩpêx nyw kôt amnhĩ nhĩpêx ã
mẽ pamã karõ

Rõmãn 12.2; Epes 4.23;WamPêtre 2.11
10 Nẽ na ka mẽ ra mẽ ate amnhĩ nhĩpêx nyw

o amnhĩ nhĩpêx o ri apa. Jao ra mẽ pahto kator
xwỳnh maatija kôt amnhĩ nhĩpêx mex o mõ. Kot
kajmẽ gaa nẽ rĩ hkôt amnhĩ nhĩpêxmex kumrẽx o
ri apa. Kãm hprãm xà hkôt.

11Nẽmẽ pahpê Kris kwỳjaja ahpỹnhã na pu mẽ.
Na mẽ pakamã Ijaew nẽ Ijaew kêt xwỳnhjaja. Nẽ
mẽ pakamã panhĩ nẽ kupẽ. Nẽ mẽ kãm àpênh
xwỳnhjaja nẽmẽ kot amnhĩmã ri àpênh xwỳnhjaja.
Ãm ahpỹnhã mẽ pahpê Kris kwỳjaja mẽ pahte
anhỹr tã na hte Tĩrtũm tanhmãmẽpakute hkôtmẽ
pahpumunh kêt nẽ. Na hte mẽ panhĩpêx o axpẽn
pyrà nẽmẽpahpiitãmẽpakamãpaho pa puhtem
pahpimrààtã hkôt ri amnhĩ nhĩpêx o papa.

12Nẽ Tĩrtũm kãm mẽ pajapê nẽ kãm mẽ pajapê
xàj mẽ pakukamã amnhĩm mẽ parê. Mẽ pahte
kãm tanhmãamnhĩnhĩpêx tohoripapakaxywmẽ
pakukamãmẽ parê.
Jakamã kêr ka mẽ axpẽn kamã axukaprĩ ho ri
axpẽn kôt apa.

Nẽ axpẽn to mex pix o ri axpẽn kôt apa.
Nẽ mẽ amã amnhĩ to rax o axpẽn jakrenh prãm
kêt nẽ.

Nẽ mẽ ãm amnhĩ pix kukamã ri ajamaxpẽr kêt
nẽ. Amnhĩ mẽ nhãmmẽ hkukamã ajamaxpẽr
o ri apa.

Nẽmẽ ri agryk tokyx anhỹr kêt nẽ.
13 Nẽ koja mẽhõ tanhmã mẽ ato ka mẽ amnhĩ
tã omu nẽ tanhmã amnhĩ tã ho hkêt nẽ. Ãm
ja ho ajamakêtkati kurê kumrẽx nẽ axte kãm

ajamaxpẽr o ri apa hkêt nẽ. Ra Jejus kot mẽ
panê mẽ pahte amnhĩ tomnuj piitã rênh par
kênã kot pu kêt mẽ amnhĩ tã tanhmã mẽhõ
hto. Tã kêr ka mẽ axpẽn to mex o ri apa nẽ
amnhĩ tã tanhmã axpẽn to ho ri apa hkêt nẽ.

14Ekêrkamẽãaxpẽnnhĩpêxanhỹro ri apa. Noãm
ja pix kêt. Nẽmẽmããnẽnamãaxpẽnkĩnhpêaxpẽn
kutã anojarêt rãhã nẽ. Kot kaj mẽ ã amnhĩ nhĩpêx
anẽ nẽmããnẽn ra ixte mẽmoj tã mẽ amã karõta ka
mẽ ho anhỹr mex kurê kumrẽx. Mẽ pamã axpẽn
kĩnhja na mex kumrẽx o kot mẽmoj piitã hakrenh
par.

15 Nẽ kêr ka mẽ Kris kukwak ri anhõxàhkre
kaxwỳnh kãm akĩnh nẽ ajamakêtkati nẽ tãm ri
axpẽn nhĩpêx o ri axpẽn kôt apa. Te ixkre tipxi
kamã mẽ ate axpẽn kôt ri amnhĩ nhĩpêx pyràk. Ã
mẽ pahte amnhĩ nhĩpêx anhỹr o papa kaxyw na
pre Tĩrtũm amnhĩ wỳr mẽ pahwỳ. Mẽ pahte hkôt
amnhĩ xunhwỳr kaxyw.
Nẽ kêr kamẽ Tĩrtũmmã amnhĩ jarẽnh kaxywnẽ

kãm Kra Jejus ã akĩnh ã amnhĩ jarẽnh o ri apa.

Mẽ pahte Tĩrtũm mã mex ã pagrer ã mẽ pamã
karõ

Epes 5.19
16 Nẽ kêr ka mẽ Kris kapẽr piitã hkôt amnhĩ

nhĩpêxmex nẽ. Nẽ kapẽr o axpẽn jahkre mex o ri
axpẽn kôt apa. Tĩrtũm kot amnhĩ nhĩpêx o axpẽn
jahkre ho ri axpẽn kôt apa. Nẽ kãm agrer o ri apa.
Kãmmex omex ã agrer o ri axpẽn kôt apa. Nẽ kãm
kukwak ri akĩnh ã amnhĩ jarẽnh o kãm gre.

17 Nẽ kêr ka mẽ Mẽpahpãm Tĩrtũm mã amnhĩ
jarẽnh o:

—Pa Tĩrtũm. Nà ãm hãmri na ka pre mẽ ixwỳr
Akra Jejusmẽnhũmmẽ ixwỳrwrỳnẽmẽ inhnê ty.
Anhỹrokãmamnhĩ jarẽ. HãmrinẽãmPahihti Je-

jus kot amnhĩ nhĩpêx kôt pixmã tanhmã ri amnhĩ
nhĩpêx to rỳ ãm kôt pixmã tanhmã akapẽr to ho ri
apa.

Tanhmã mẽ pahte axpẽn nhĩpêx to hã mẽ pamã
karõ

Epes 5.22–6.9
18Nẽmẽanijaja. Tĩrtũmkotmyjakumrẽxnhĩpêx

nẽ hkôt kãm hprõ nhĩpêx jakamã kêr kamẽ amjên
ã apijaàm o apa. Nẽ mẽ hamaxpẽrmex ã mẽ omu
nẽ mẽ hkôt ri amnhĩ nhĩpêx mex nẽ. Ã mẽ ate
amnhĩ nhĩpêxja na Tĩrtũm kãm hprãm.

19Nẽ mẽ amyjaja kêr ka mẽ amã mẽ aprõ japê
nẽ. Te amã amnhĩ tãma pyràk omẽ hipêx o ri apa.
Jao tanhmãmẽ homnuj to hkêt nẽ.

20Nẽ mẽ apê mẽ hkrajaja kêr ka mẽ anhĩpêêxà
nẽ akatorxà wa hã apijaàm nẽ wa kapẽr ma nẽ
wa hkôt ri amnhĩ nhĩpêx. Ã mẽ ate amnhĩ nhĩpêx
anhỹrjanaTĩrtũmkãmhprãm. Kojaãmẽateamnhĩ
nhĩpêx anhỹr ãmẽ apumu nẽ hkĩnh nẽ.

21Nẽ kêr ka mẽ apê mẽ hipêêxà nẽ mẽ katorxà
mẽakragrykkaxywmẽkãmapẽroapikẽnhkêtnẽ.
Kot kaj mẽ ã mẽ hipêx anẽ nhũmmẽ tee ri amnhĩ
tã mẽ ama nẽ hkaprĩ nẽ.

22 Nẽ mẽ ate mẽ kãm tanhmã amnhĩ nhĩpêx to
ho ri mẽ apa xwỳnhjaja kêr ka mẽ anhõ patrãw
kapẽrmanẽhkôtamnhĩnhĩpêx. Nẽmẽnoomãmẽ
kãm tanhmã amnhĩ nhĩpêxmex to nẽ mããnẽnmẽ
wa kre kamã mẽ kãm tanhmã amnhĩ nhĩpêx mex
to. Nom mẽ kot axàpênh ã apumunh nẽ hã kãm

akĩnh pix kaxyw axàpênhmex kêt nẽ. Mããnẽnmẽ
amã Pahihti Kris kĩnh ã akatàt kôtmẽ kãmmẽmoj
tã axàpênh mex nẽ. Mẽ noo mã nẽ mããnẽn mẽ
wakre kamã. 23Nẽmẽ akĩnh kãmmẽ kãm axàpênh
mex o ri apa. Te mẽ ate Pahihti mã akĩnh kãm
tanhmã kãm amnhĩ nhĩpêx to pyrà nẽ tãm amnhĩ
nhĩpêx o tãm mẽ kãm axàpênh mex o ri apa. 24 Te
mẽ anhõ patrãw pixmã axàpênh pyràk nomkumã
pix mã hkêt. Mããnẽn mẽ panhõ Pahihti Krisja
mã. Jakamã kot kaj mẽ ã amnhĩ kaxyw Tĩrtũmmã
ajamaxpẽr pê akĩnh kãm anhõ patrãw mã mẽmoj
tã apê nhũm Pahihtija ja hãmẽ apumu nẽ nhỹrmã
mẽ ato mex rax nẽ. 25 E kêr ka mẽ ã mẽ anhõ
patrãw mã axàpênh mex o ri apa anẽ. No kot kaj
mẽ kapẽr kwỳm amnhĩ krã hkôt ri tanhmã amnhĩ
nhĩpêx tonhũmTĩrtũm tee ri jahãmẽapumuhãmri
nẽ nhỹrmã tanhmã hãmẽ anhĩpêx to. Na hte ãmẽ
kot amnhĩ tomnuj xwỳnhjê piitã mẽ hipêx anẽ nẽ
mẽ hipêx o axpẽn pyràk. Jakamã kwa kêr ka mẽ
anhõ patrãwmã axàpênhmex rãhã ho ri apa.

4
1Nẽ mẽ apê mẽ õ patrãw kêr ka mẽ kot mẽ amã

mẽ àpênh xwỳnhjê homex nẽ tanhmãmẽ homnuj
to hkêt nẽ. Mẽ uràk nẽ kaxkwa kamã mẽ anhõ
Patrãwmaatija hkrĩ. Kotmẽ pahte tanhmã amnhĩ
nhĩpêx to nẽ tanhmã mẽ pajamaxpẽr to hã mẽ
pahpumunh rãhã jakamãkêrkamẽnoomãmẽho
mex rãhã ho ri apa.
E kêr kamẽ apiitã ã axpẽn tomex anhỹr o ri apa.
Mẽ pahte Tĩrtũm mã amnhĩ jarẽnh rãhã hã mẽ

pamã karõ
Matêwre 7.7; Rukre 11.1-8; Atre 1.14; Epes 6.18

2NẽkêrkamẽxatãTĩrtũmmãamnhĩ jarẽnh rãhã
ho ri apa. Nẽ tanhmãmẽhõkot amnhĩnhĩpêx tohã
harẽnhmanẽ ho Tĩrtũmwỳ. Nẽmẽ ate kãm amnhĩ
jarẽnh kamãkãmmexomex ãharẽ. 3-4Nẽmããnẽn
ixto awỳ kê mẽ tokyx ixkator japêr. Pa ixàmnhĩx
mẽ kot kormã Kris jarẽnh mar kêt xwỳnhjê mã
harẽnh o ri mẽ hkôt ixpa. Ã ixte amnhĩ nhĩpêx
anhỹrta ã na prem ixpynê nẽ ijaxà pa kormã jar
ixkrĩ. Jakamã kwamẽmãmrĩ ja hã ixto Tĩrtũmwỳr
o apa.

Mẽ pahte apkati mẽ mẽ pahkwỳjê mã Jejus
jarẽnh ãmẽ pamã karõ

Epes 5.16
5Nẽ kêr ka mẽ kêp Kris kwỳ hkêt xwỳnhjê hkôt

nhỹhỹm ri apa nẽ tãm ri Tĩrtũm kapẽr kôt amnhĩ
nhĩpêx omẽ hkôt ri apa.

6Nẽ kêmẽhõ awỳr tẽ nẽ tanhmã Jejus ã akukjêr
to ka amã hkĩnh ã aprĩ hã kãm awjarẽ. Ahpỹnhã
tanhmã mẽ kot hã akukjêr to xà hkôt tanhmã mẽ
kãm harẽnh to kêmẽhprĩ hã marmex nẽ.

Pawre kot KoroswỳrXikitremẽOneswamẽnh ã
harẽnh

Epes 6.21-22
7-8 Nẽ ot pa mẽ awỳr mẽ pahtõ Xikitre mẽnh

mã. Kot ma mẽ awỳr ixte mẽ amã ixkapẽr ã kagà
nhĩpêx o mõr kaxyw. Na hte ixkôt Tĩrtũm mã
amnhĩ nhĩpêx o ri pa. Inhmã hapêê. Tã kot paj
mẽ awỳr kumẽ kê ma mẽ awỳrmõ nẽ hprĩ hã mẽ
amã ijarẽ. Mẽ ate ijarẽnh mar nẽ tãm ajamaxpẽr
nẽ akĩnh kaxyw. 9Mẽ akwỳ Onesti hkôt koja ma
mẽ awỳr mõ. Mããnẽn Kris kôt kêp mẽ pahtõ hã
mẽ pamã hapê xwỳnh na. Na hte Tĩrtũm kapẽr kôt

amnhĩ nhĩpêx mex rãhã ho ri pa. Tã Xikitre mẽ
kojawamamẽ awỳrmõ. Hãmrinẽmẽ awỳr pôjnẽ
jar tanhmãmẽ ixte amnhĩ nhĩpêx to hãmẽ ijarẽ ka
mẽ ama.

Kris kôt mẽ hkwỳ kot mẽ hwỳr hpẽr mẽnh ã mẽ
harẽnh

10NẽotaAristakja ixpyrà nẽ kêpprêsnẽhkrĩ. Tã
mẽ awỳr hpẽr mẽ. Nẽ Panãpe htõ Juãw Makreja
mããnẽn mẽ awỳr hpẽr mẽ. Na pa pre ra mẽ amã
Juãw Makre jarẽ. Tã koja mẽmo arĩgro hã akupỹn
mẽ awỳrmõr japêr kamẽ omu nẽ homex nẽ.

11 Nẽ Jejus Justija mããnẽn mẽ awỳr hpẽr mẽ.
Jajaja mẽ ixpyrà nẽ kêp Ijaew. Tã mẽ tapxipixjaja
na htem ixpyrà nẽ mẽ ixpê Ijaew kwỳjê rom mẽ
kãm Tĩrtũm kapẽr nyw o mẽ ahkre ho ri mẽ hkôt
pa. TĩrtũmkotKraKris kôtmẽkot amnhĩ xunhwỳr
xwỳnhjêhohkrahãharẽnhnywjanahtemmẽkãm
harẽnh o ri mẽ hkôt pa. Pa ja hãmẽ omu nẽ ixkĩnh
nẽ. 12Nẽ mẽ anhĩõ Epasja mããnẽn mẽ awỳr hpẽr
mẽ. Na hte Jejus Kris mã tanhmã amnhĩ nhĩpêx
mex to ho pa. Nẽmẽ ato Tĩrtũmwỳr rãhã ho pa nẽ
mẽ ato hwỳr o:
—Pa Tĩrtũm. E kwa tanhmã Koros kamã akrajê

ho kê mẽ akôt amnhĩ xunhwỳr tỳx nẽ. Nẽ amã
hprãm xà hkôt pix mã amnhĩ nhĩpêx o ri pa. Nẽ
amnhĩ kaxyw Kris kôt pix mã hamaxpẽr tỳx rãhã
nẽ. Anẽ.

13 ãm hãmri na hte mẽ ato hwỳr o pa. Nom mẽ
kapxipix o hwỳr kêt nẽ. Mããnẽn krĩ pê Ratisej
kamã nẽ krĩ pê Jerop kamãKris kôtmẽpahtõjê ho
hwỳr o ri pa. Mẽ ate Tĩrtũm kôt amnhĩ nhĩpêxmex
o apa kaxyw. Ixte ja hã omunhmex.

14 Nẽ jar mẽ pahtõ tôtô Rukre mẽ Tẽmtija wa
mããnẽn mẽ awỳr hpẽr mẽ. Tôtô Rukreja kêp
ixkràmnhwỳmex na.

15Nẽ kêr ka mẽ krĩ pê Ratisej kamã Kris kôtmẽ
pahkwỳjê mã ijarẽ. Nẽ Nĩpare mã nẽ õrkwỹ hwỳr
mẽpikuprõnhnẽ Tĩrtũmmãmex omex ã harẽnh o
mẽ hkrĩ xwỳnhjêmãmããnẽn ijarẽ.

16Nẽekêrkamẽ ixtemẽawỳrkagàmẽnhjakamã
harẽnh pa nẽ hpãnhã krĩ pê Ratisej kamã Kris kôt
mẽ pahkwỳjê hwỳr amẽ kê mẽ apyrà nẽ kamã
harẽ nẽ piitã kuma. Nẽ mẽ kãm anẽ kê ra ixte mẽ
hwỳr kagà mẽnh xwỳnhta kê mẽ amã kugõ ka mẽ
kuxwar kamã harẽ nẽ ama.

17 Nẽ kêr ka mẽ Akip mã ijarẽ kê ra Tĩrtũm kot
kãmmẽmoj tã karõ xwỳnhta kê ho anhỹr jatur xàm
kumẽ. Kêp hkra hã kê tãm kãm àpênh jatur xàm
kumẽ.

18 Tã ãm ja pix. E paj pam amnhĩ nhĩhkra ho
hatur xà hã kagà. Mẽ ate ixte mẽmoj tã kagà
pumunhnẽhkôt inhmãajamaxpẽrkaxyw. Nẽ ixte
mẽ awỳr mẽnh ã ijarẽnh mar kaxyw. Kwa kêr ka
mẽ arĩ ixpê prês ã ixto Tĩrtũmwỳr rãhã ho ri apa.
E kê Tĩrtũmja mẽmoj to mẽ akutã nojarêt nẽ mẽ

ato mex nẽ ka mẽ amex nẽ ajamakêtkati nẽ apa
ho apa. Tã ãm ja pix. Ixpê Pawre na pa mẽ awỳr
kagàja nhĩpêx nẽ ãmẽ awỳrmẽnh anẽ.



xxiv

